
KOMISIONERI PËR MBROJTJEN NGA DISKRIMINIMI 
 

Nr. 1511/2  Prot.                                                                                    Tiranë, më  05 . 12 .2022 

 
 

V E N D I M 

 

Nr. 211 , Datë  05 . 12 . 2022 

 

Bazuar në nenin 32/1/a dhe nenin 33 të ligjit 10221/2010 “Për Mbrojtjen nga Diskriminimi”, të 

ndryshuar, Komisioneri për Mbrojtjen nga Diskriminimi mori në shqyrtim ankesën nr. 180, datë 

21.11.2022, të paraqitur nga A.G kundër Urdhrit të Stomatologut të Shqipërisë (USSH), në të 

cilën pretendohet për diskriminim për shkak të “gjendjes shoqërore”, “moshës” dhe “çdo shkak 

tjetër”. 

Në përfundim të shqyrtimit paraprak të ankesës, Komisioneri për Mbrojtjen nga Diskriminimi, 

 

K O N S T A T O I: 

I. Parashtrimi i fakteve sipas subjektit ankues.  

Sipas shpjegimeve të dhëna, ankuesi në mes të tjerash informon se: “Është me profesion mjek 

stomatolog dhe ushtron veprimtarinë në Tiranë. Është zgjedhur President i Këshillit Rajonal 

Tiranë në bazë të nenit 10, pika 1 të Statutit të Urdhrit të Stomatologut të Shqipërisë (USSH), si 

dhe është zgjedhur anëtar i Asamblesë Kombëtare dhe nga Asambleja Kombëtare është zgjedhur 

anëtar i Këshillit Kombëtar me një mandat 5-vjeçar. 

Këshilli Kombëtar me Vendimin nr. 11, datë 06.05.2016 ka vendosur: “Largimin parakohe të Dr. 

A.G si anëtar i Këshillit Kombëtar dhe për pasojë edhe largimin si anëtar i Këshillit Rajonal 

Tiranë, si President i Këshillit Rajonal Tiranë dhe si anëtar i Asamblesë Kombëtare të 

USSH”.  

Gjykata Administrative e Shkallës së Parë Tiranë me Vendimin nr. 4261, datë 22.06.2016 ka 

vendosur: “Pezullimin e ekzekutimit të Vendimit nr. 11, datë 06.05.2016 të Këshillit Kombëtar të 

USSH”. Gjykata Administrative e Shkallës së Parë Tiranë me Vendimin nr. 4286, datë 

23.09.2016 ka vendosur: “Konstatimin e pavlefshmërisë absolute të Vendimit nr. 11, datë 

06.05.2016 të Këshillit Kombëtar të USSH. Ligjërimin e masës së sigurimit të padisë të 

vendosur nga Gjykata Administrative e Shkallës së Parë nr. 4261, datë 22.06.2016”. 

Ky vendim është lënë në fuqi nga Gjykata Administrative e Apelit Tiranë me Vendimin nr. 

2454, datë 18.09.2019. 

Përmbaruesi Gjyqësor Privat I.E ka filluar procesin ekzekutiv, por ekzekutimi nuk ka qenë i 

mundur pasi pala e paditur në atë gjykim USSH ka ngritur pretendimin se: Vendimi i Gjykatës 

Administrative të Shkallës së Parë Tiranë nr. 4286, datë 23.09.2016 nuk është i qartë dhe ka 

nevojë për interpretim pasi në asnjë moment në dispozitivin e këtij vendimi Gjykata ndonëse 

ka konstatuar pavlefshmërinë absolute të aktit administrativ nuk shprehet nëse ky i fundit, A.G 

duhet të rikthehet në funksionet e Anëtarit të Këshillit Kombëtar të Urdhrit të Stomatologut. 

Asamblea Kombëtare e USSH m e Vendimin nr. 16, datë 07.11.2019 k a  vendosur: Të 

konfirmojë vendimin e marrë në mbledhjen e Këshillit Kombëtar të USSH nr. 6, datë 

25.09.2019 “Për miratimin e komisionit për organizimin dhe monitorimin e zgjedhjeve për 

mandatin e dytë 2020-2025 të USSH” dhe m e Vendimin nr. 18, datë 07.11.2019 k a  vendosur: 

Të deklarojë të mbyllur mandatin e parë për institucionet e zgjedhura të USSH (Këshillat 

Rajonalë, Këshilli Kombëtar dhe Asambleja Kombëtare). 

Gjykata Administrative e Shkallës së Parë me Vendimin nr. 1573, datë 07.02.2020 ka vendosur: 

- Pezullimin e zbatimit të Vendimeve nr. 16 dhe nr. 18, datë 07.11.2019 të Asamblesë Kombëtare 

të USSH. Ky vendim është ankimuar në Gjykatën Administrative të Apelit Tiranë dhe është në 

proces. 

Edhe pse ndodheshin në këto kushte USSH ka vijuar me procedura, siç janë Vendimet nr. 4, datë 

13.12.2019, dhe nr. 5 e 6, datë 17.12.2019 të USSH, të cilat në thelb të tyre përmbajnë elementë 

diskriminimi ndaj anëtarësisë së gjerë. 

I kërkojmë Komisionerit të kryejë verifikimin e kushteve dhe kritereve të përcaktuara në 

vendimet objekt i këtij ankimi të cilat janë: 

 Vendimi nr. 4, datë 13.12.2019 “Për përcaktimin e kritereve shteruese për kualifikimin e 

kandidatëve për anëtarë të asambleve rajonale të USSH", në pikën  9. 

 Vendimi nr. 5, datë 17.12.2019 “Për miratimin e procedurës dhe metodologjisë 

kualifikuese për anëtarë të asambleve rajonale të USSH Tiranë”, në pikën 10. 

 Vendimi nr. 6, datë 17.12.2019 “Metodologjia e vlerësimit për kualifikimin e individëve 

për anëtarë të asambleve rajonale të USSH”, në pikat 2, 3, 6, 7 dhe 8 të cilat janë 

shumë subjektive dhe nuk kanë njësi matëse”. 

Subjekti ankues, kërkon nga Komisioneri për Mbrojtjen nga Diskriminimi, konstatimin e 

diskriminimit dhe rregullimin e pasojave juridike sipas legjislacionit në fuqi. 

II. Nga shqyrtimi paraprak i ankesës, u konstatua se:  

Ligji 10221/2010 “Për Mbrojtjen nga Diskriminimi”, i ndryshuar, rregullon zbatimin dhe 

respektimin e parimit të barazisë, bazuar në një listë jo shteruese shkaqesh, duke përcaktuar se: 

“Ky ligj rregullon zbatimin dhe respektimin e parimit të barazisë dhe mosdiskriminimit në lidhje 

me racën, etninë, ngjyrën, gjuhën, shtetësinë, bindjet politike, fetare ose filozofike, gjendjen 

ekonomike, arsimore ose shoqërore, gjininë, identitetin gjinor, orientimin seksual, karakteristikat 

e seksit, jetesën me HIV/AIDS, shtatzëninë, përkatësinë prindërore, përgjegjësinë prindërore, 

moshën, gjendjen familjare ose martesore, gjendjen civile, vendbanimin, gjendjen shëndetësore, 

predispozicionet gjenetike, pamjen e jashtme, aftësinë e kufizuar, përkatësinë në një grup të 

veçantë, ose me çdo shkak tjetër.” 

Diskriminimi përkufizohet nga ligji 10221/2010 “Për Mbrojtjen nga Diskriminimi”, të ndryshuar, 

në nenin 3, pika 1, si: “‘Diskriminim” është çdo dallim, përjashtim, kufizim ose preferencë, 

bazuar në cilindo shkak të përmendur në nenin 1 të këtij ligji, që ka si qëllim ose pasojë pengesën 

ose bërjen të pamundur të ushtrimit në të njëjtën mënyrë me të tjerët të të drejtave e lirive 

themelore të njohura nga Kushtetuta e Republikës së Shqipërisë, aktet ndërkombëtare të 

ratifikuara nga Republika e Shqipërisë, si dhe nga ligjet në fuqi”.  

Mbrojtja nga diskriminimi, sipas nenit 7, të LMD-së, së ndryshuar, garantohet ndaj çdo veprimi 

apo mosveprim të autoriteteve publike ose personave fizikë a juridikë që marrin pjesë në jetën dhe 

sektorët publikë apo privatë, që krijojnë baza për mohimin e barazisë ndaj një personi apo grupi 

personash, ose që i ekspozon ata ndaj një trajtimi të padrejtë dhe jo të barabartë, kur ata ndodhen 

në rrethana të njëjta apo të ngjashme, në krahasim me persona të tjerë apo grupe personash. 

Mbështetur në detyrimet ligjore të parashikuara në nenin 3 të Kushtetutës të Republikës së 

Shqipërisë në të cilën shteti merr masa për mbrojtjen e dinjitetit të njeriut dhe respektimin e lirive 

dhe të drejtave të tij, nenit 14 të Konventës Evropiane të të Drejtave të Njeriut, ligjin 10221/2010 

“Për Mbrojtjen nga Diskriminimi”, të ndryshuar, Komisioneri për Mbrojtjen nga Diskriminimi 

synon respektimin me rigorozitet të parimit të barazisë përpara ligjit, barazi të shanseve dhe 

mundësive për të ushtruar të drejtat dhe liritë, si dhe zbatimin e efektshëm të politikave 

antidiskriminuese. 

Nga shqyrtimi paraprak i dokumentacionit të depozituar nga ankuesi pranë KMD-së dhe 

parashtrimeve të tij, Komisioneri konstaton se:   

 Urdhri i Stomatologut të Shqipërisë në muajin dhjetor 2019 ka miratuar tri vendime: -

Vendimi nr. 4, datë 13.12.2019 “Për përcaktimin e kritereve shteruese për kualifikimin e 

kandidatëve për anëtarë të asambleve rajonale të USSH”; - Vendimi nr. 5, datë 

17.12.2019 “Për miratimin e procedurës dhe metodologjisë kualifikuese për anëtarë të 

asambleve rajonale të USSH Tiranë” dhe Vendimin nr. 6, datë 17.12.2019 “Metodologjia 

e vlerësimit për kualifikimin e individëve për anëtarë të asambleve rajonale të 

USSH”. 
 Subjekti ankues në formularin e ankesës ka deklaruar se ka marrë dijeni për miratimin e 

vendimeve të sipërcituara në datë 07.02.2020 nga Vendimi nr. 1573, datë 07.02.2020 i 

Gjykatës Administrative të Shkallës së Parë Tiranë, pasi në seancë nga ana e USSH-së 

është pohuar që zgjedhjet janë kryer. 

 Komisioneri vëren se, lidhur me faktin e miratimit të vendimeve të USSH objekt ankese, 

A.G ka ardhur në dijeni të miratimit të këtyre vendimeve, që i ka konsideruar si 

diskriminuese, që në muajin Shkurt 2020. 

 Në kontekst të sa më sipër, ankuesi ka marrë dijeni të miratimit të vendimeve të 
mësipërme, fakt për të cilën pretendon diskriminim, që në datë 07.02.2020. Ankesa 
pranë KMD-së është regjistruar në datë 21.11.2022, pra më vonë se dy vite nga marrja 

dijeni. 

Për sa më sipër, referuar nenit 33, pika 4, shkronja dh), të ligjit 10221/2010 “Për Mbrojtjen nga 

Diskriminimi”, të ndryshuar, i cili citon se “Ankesa nuk prahohet nëse  paraqitet më vonë se tre 

vjet nga ndodhja e diskriminimit ose më vonë se dy vjet nga marrja dijeni për sjelljen 

diskriminuese”, ankesa e shtetasit A.G, nuk mund të pranohet dhe për rrjedhojë nuk mund t’i 
nënshtrohet proçedurave të mëtejshme të parashikuara në ligj për shqyrtimin e saj.  

Pra, konkludojmë së janë tejkaluar afatet ligjore të përcaktuara nga ligji 10221/2010 “Për 

Mbrojtjen nga Diskriminimi”, i ndryshuar, për pranimin e ankesës pranë Komisionerit për 

Mbrojtjen nga Diskriminimi
1
.   

 

PËR KËTO ARSYE : 

 

Bazuar  në nenin 33, pika 4, gërma “dh” të ligjit 10221/2010 “Për Mbrojtjen nga Diskriminimi”, 

të ndryshuar, Komisioneri për Mbrojtjen nga Diskriminimi, 

 

V E N D O S I: 

 

1. Mospranimin e ankesës nr. 180, datë 21.11.2022, të paraqitur nga A.G kundër Urdhrit të 

Stomatologut të Shqipërisë, pasi është paraqitur tej afateve ligjore.  

2. Kundër këtij vendimi lejohet ankim në Gjykatën Administrative të Shkallës së Parë 

Tiranë, brenda 45 ditëve nga marrja dijeni. 

 

                   

KOMISIONERI 
 
 
 Robert GAJDA 

 

                                                           
1 Për analogji shih vendimet  nr. 33, datë 07.02.2022 dhe nr. 141, datë 08.07.2022,  të Komisionerit.  

